
اوزه ن سؤيلر


خاقاني آبباس علي

دوْغوم يئري: شرور، پوٍسيان كؤيو

بابا آدي: عابباس علي

آنا آدي: جئيران

پوْئزيادا قيبتا اوْجاغي: م. فوٍضولي، م. آراز

آند يئري: آذربايجان

اوٍميدلري: شهرام ايله شبنم
(((
شئيطان ده ييل،    ييخان ييخدي...

درد مني يانديريب- ياخدي...

حسرتيمين سوْنو يوْخدو

آغلاسام دا اوٍزوٍ گؤيه!..




وطن دردي يامان آغير...

حسرتيمدن ياغيش ياغير..

هر آن مني قه هر بوْغور

آغلاسام دا اوٍزو گؤيه!.
شهيدلر!...

...ايل به ايل، آي با آي، هئي يئني له نن

اوْوخارلي تييه دي، هئي بوٍتؤوله نن

وطنه ، ميللته، يوردا يؤنلـه نن
اؤلومله اوٍز ـ‌اوٍزه چيخدي شهيد لر !...

...آل قانا بوْيان دي بياز كوٍچه لر

قره نفيل ياغيشي اله دي گؤيـلر

شنبه گئجه سينه دوْغولان سحر

عالمي يانديريب ياخدي شهيدلر!
...قودوزلار گئرييه قاييتسين دئيه

سوسماز غضبيني اوْووتسون دئيه

درديني بير آنليق اويوتسون دئيه

كؤكسوٍنو توپراغا سيخدي شهيدلر!

..آرزولار ياريمچيق، آرزولار قونچه

قيريلدي ياريدا، اوْ ظوٍلمت گئجه

حاققي ساووناراق، حاقدان گيزليجه

حاققين درگاهينا قالخدي شهيدلر!
..توشلاندي تانكلاردان « ياغان دولويلا»

قـودرتي، قئيـرتي، شيـرين جانيـيلا

«وطنه آزادليـق» يازيـب قانيـيلا

صاباحا اوٍميـدله باخدي شهيـدلر!

طالئيين قيسمتي، باغلي بازاري

ساغالماز ياراسي، سوسماز آزاري

اوْد تـوتـار روحـو، يانــار مـزاري

دئسه نيز اؤلوٍبدو، يوْخدو شهيدلر!

...قوْي باريت قوْخوسو دويماسين گوٍلو

سوْلماسين چمني، سوسار بوٍلبولو

تك بيرجه آماجي: دوٍنيايا بللي

دوٍنيايا پير كيمي باخدي شهيدلر!

...وطن قودرتلي دي اره نلرييله

وطن چيچك آچار ار اللرييله

ابدي اؤلوٍمسوٍز، اؤلوٍم لرييله

كؤنوٍله، قلب لره آخدي شهيدلر!
قاطيلم!...

ايچيمده گيزله ديييم دويغولاري

بوْغماغا چوْخ زوْرلانديم

زوْرلانديم گوٍلوٍم

فقط نه ائديم...

...يوخوسوز گئجه لر، يوخوسوز قايغي لار

يوخوسوز قالديلار

سنسيـزلييين ياراتديغـي،

سنسيزلييين  سيزلاتديغي

خاطيره قاييقلاري...

گؤزلريـميـن بالينجيـندا

گئجه لر ياراتديغي

شلاله يارغانيندا، سئل بورولغانيندا

يئلكن قالديردي

ائركن قالديردي

ائركن قالديردي...

...بو گئجه، من گئجه،
گئجه ايچيمده گئجه له دي
خاطيره لر ايچيمده توغيان ائيلدي،
يـوٍروش ياپديلار

گــاه قاريشديـلار

گاه دارتيشيب، گاه باريشديلار!

...بوٍتون بونلار

ايچيمده كي دويغولار

ائله بو دويغولاري بوْغماغا چاليشديم

چوْخ زوْرلانديم،

زوْرلانديم...

...آللاهيم عفو ائت مني،

خاطـيره لـر، دويـغـولارقاتـيلـينه، آليـشديـم!

سن لي خاطيره لري، ايچيمده واختلي واختسيز

بوْغماغا چاليشديم

قاتيللييه آليشديم!...

گئجه لر!

گئجه لـر عؤمروٍمـون آتيلان پايـي

گئجه لـر حـاياتيـن سوْنونا بنزه ر

گئجه لـر بوْغولور، گوٍندوز هارايي

گئجه لـر گوٍندوزون سوْنونو گؤزلر

گـوٍنشــي اليــمدن آليـر گئجه لر

دوٍنيامي دؤنده رير ظوٍلمت زيندانا

ظوٍلمتين ظوٍلموندن يازيب نغمه لر

دان يئـري گؤزوٍمدن دوْغور جاهانا

گاه  منـي اوٍيودور خاطيــره لـرده

گاه دا كي، اؤزوٍمله باش باشا قوْْيور

گاه  منـي اويودور خاطيــره لـرده

اؤزوٍمو- اؤزومه بـاش داشي قوْيور

گئجه نين قوْينوندا اوْجاق چاتيرام

قافيـل اسـن كوٍلك، دورور قصديمه

گئجه نيـن باشيني  سؤزله قاتيرام

فوٍضولي قضه بي قالخير اوٍستومه

ايكيـجه يـوْلـوم وار، ايكيـجه  هلـه

يا گره ك عؤمروٍمو قوْرخويا  وئريم

يـادا كـي،  قاريشيـب گئجه يه  ائلـه

گـؤزوٍمون گـوزوٍنو  يوخويا وئريم!

هايدي ساواشا

بو نه درد، بو نه قمدير

بيتدي- توٍكندي صبير

دوٍزوٍلـك  قبيـر- قبيـر

دؤنـك وطــن ده داشا

هايدي، هايدي ساواشا!...

اؤرنـك خـورره مـي بابـك

اؤرنك قوْي اوْلسون گئرچك

گل دردلـري بيـز چـه كــك

شرف سيز بيزدن هاشا

هايـدي، هايـدي ساواشا!...

بيللم، دوٍشمن  آرخــالي

يوخ اوٍزونده «آر» خالي

فقـط باشـي نوْختـالـي

دوٍشمه قارداش تالاشا

هايدي، هايدي ساواشا!...

سوسدوراق بو ياغيني

سيلك كؤنـوٍل  داغيني

سؤندوٍره ك چيراغيني

يوْخسا چيخاجاق باشا

هايدي، هايدي ساواشا!...

دوٍشك تاريـخه، ديلـه

دؤنك گورلايان سئلـه

گل وئره ك بيز ال- اله

باسيلماز ميلچك قوْشا

هايدي، هايدي ساواشا!...

حاليميز «قولدان» بتـر

اولوس ايتر،  ديل ايـتر

داهــا يئـتـر، دا يئـتـر

چوْخ قوْيدوق چيخا باشا

هـايدي، هـايدي ساواشا!...
آنام

...قريب آنام

سؤزوٍم قريب،

اؤزوٍم قريب

...گئجه لرين قريبليييـنـي

حسرتيمين قه وي لييينـي

گؤز ياشيم لا ايسسيديرم،

گؤزياشيمدا ايتيره م،

ايتيره م آنام!...

سـ ن لـي خاطيره لرده،

سن خاطيره مده،

سن خاطيريـمده.

يوخولاردا ايتيره م،

سنه يئتيره م،

يئتيره م آنام!...




...نه اوْلايدي آي آنا،

كاش كي، سني،

كاش سني

يوخولاردا ايتـيره م،

ايتـيره م آنام!...

...دوٍنيايا سيغماق اوٍچـون،

صاباحا دوْغماق اوٍچـون

حسرتي بوْغماق اوٍچـون

قريبم، قريب آنام،

قريب آنام ، آي آنام 


آي آنام ، قريب آنام!
حسرت نغمه لري
سنسيز ياشانمير كي، بي وفا ظاليم

من سنسيز ياشاديم، دئييم نه سؤزله

سنسيز ياشانمير كي، عشقيم، بلاليم

من سنسيز ياشاديم، دئييم نه اوٍزله!...

سن واركن، سنسيزليك عؤموٍر زيللتيم

ائي...«هيجران ووٍصاليم» هرسحر اينـله

سن واركن، سنسيزليك طالع قيسمتيـم

بو بؤيله ووٍصـالا «سـاغ» آرزولامـام!

سنسيـز ياشانميـر كـي، قيبله م- قيسمتيم

مـن سنسـيز ياشـاديم، دئييم نه سؤزلـه؟!.

سنسيز ياشانمير كي، سؤزوٍم- صـؤحبتيم

مـن سنسيـز ياشاديـم، دئيـيم نه اوٍزلــه!...

ويدا شرقيسي

منـي بو دوٍنيـادا آرامـايين هئـچ

منيم بو دوٍنيايلا ايشيم قورتاردي

مني بو دوٍنيادان سوْرمايين دا هئچ

دردلريم ايچيمده قاطار- قاطاردي

منيم بودوٍنيايلا ايشيم قورتاردي!...

عؤمروٍمون نغمه سين ياريدا قوْيدو

منيم بودوٍنيايلا ايشيم قورتاردي

يام- ياشيل باخچاما، خزه لي قييدي

كيم اوْلسا باشينا بير توْي توتاردي

منيم بو دوٍنيايلا اييشيم قورتاردي!...

دوٍنيـايا يئنـي دن گلمـيه جه يم

منيم بو دوٍنيايلا ايشيم قورتاردي

آغلاييب، سيتقاييب گوٍلمـيجه يم

اينسانلار اوْيونجاق دوٍنيا بازاردي

منيم بو دوٍيايلا ايشيم قورتاردي!...

دوٍنيا

- منيم بو دوٍنيادان بير اوماجاغيم وار، اوْدا ميللتيمه موتلولوق، تبسسوٍم-

اكـن ده سـن،   ده ره ن ده سن

آلان دا   سـن ،   وئره ن ده سن

هئي قوْووروب «كوٍرن ده» سن

اوٍره ييمـي ياخــان دوٍنيــا!

قوْلوما گيره ن «هيجران دي»!

بوراخماغي، بوْش گوٍمان دي

درد الينـدن، نــه زامــانـدي

سؤكوٍم- سؤكوٍم ياخام دوٍنيـا!

ساليب مني  ترس ايزينه

آتدين قمين  «دنـيزيـنـه»!

بير گوٍن دوْغوب دان اوٍزونـه

گـؤره جكسن يوْخام دوٍنيــا!

سني ده دوٍنيا

عؤموٍر قيسالديقجا،   ايللريم آرتـدي

دردلريـم ايچيـمده    قات با- قات دي

كيمسه ني ياشاتماز، كيمي ياشاتـدي

اونودار مني ده، سني ده دوٍنيـا!...

ديله نديـم ايللرلـه   حاققـي- سعادتـي

قوْرودوم  هر زامان  ناموس- عيصمتي

بيلينمز كيمسه نين   قــدر-  قييـمتــي

اونودار مني ده، سني ده دوٍنيـا!...

يانديرير عاقيلي،    جاهيل اوْدونـا

ياخشيني- ياماني  سالماز يادينـا

چكمه هئچ قهريني،  قالما قايدينـا

اونودار سني ده، مني ده دوٍنيـا!..

باريشمام دوٍنيايلا!..

...باريشمام دوٍنيايلا،

باريشمام واللاه...

...داها يالانلارا دوروش گتيرمك،

سينه گرمك چوْخ زوْر!      ...دوْست آلدادير، سيرداش آلدادير،

هركس آلدادير...

آلدادير و قئيرت سانير!

...نه قدر ايسته ديم سيغام دوٍنيايا،

سيغانماديم.

اؤزوٍمو ايچيمه هئچ ييغانماديم

يالان كؤلگه سينه من سيغانماديم

باريشمام دوٍنيايلا،

باريشمام واللاه!...

يازيمدا  قيش ياشاديم، بو نئجه ييغوال،

دوْغولاندان هئي آغلاديم، بو نئجه ييغوال...

جان دئدييين، جان دوْستون دوٍشمنه دؤندوٍ

بو نئجه عداوت، بو نئجه كيندي؟...

چؤزه ن يوْخ سوْرونو، چكه جم دردي.

باريشمام دوٍنيايلا،

باريشمام واللاه!

...اليمي آتديغيم كؤشه سي، كده ر

قم ده ن خورجون توتدوم، توتدوغوم گئده ر

سن دئمه هه در.

دوٍنيامي داغيتدي، داغيتدي يئتر

ياشاماق اؤلمك دن، اؤلوٍدن به تر!

باريشمام دوٍنيايلا،

باريشمام واللاه!

...درويش اوْلدوم، اوْزان اوْلدوم،

يوْللاردا يوْل آزان اوْلدوم،

بو دوٍنياني دويان اوْلدوم...

خياللارا اويان اوْلدوم..

هئي اؤزوٍمه قييان اوْلدوم..

ائه.. سوْنوندا يالان اوْلدوم!

باريشمام دوٍنيايلا، باريشمام واللاه!

سال مني گؤزوٍندن، آت اوٍره ييندن!..

اليـمـده، آنليـمدا،   ايللـر  خيـش يئـري

ساچيما داغلاردان   ائندي قيش،  يئـري...

سينه مه چال- چارپاز ده يدي داش يئري

سال مني گؤزوٍنده ن، آت اوٍره يينده ن!..

من بير آز چيلغينام، بير آز يوْرغونام

گاهـدان لال آخانـام،‌ گاهـدان يارغينام

روٍزگار گؤرمه سم، چه تيـن چالخانام

سال مني گؤزوٍنده ن، آت اوٍره يينده ن!..

قوْي اؤزوٍم- اؤزوٍمله قاليم باش- باشا

سيرداش اوْلا بيلمز «ماميـر» سال داشا

تكـي بو دوٍنيـادا سن خوْشـبخت ياشا،

سال مني گؤزوٍنده ن، آت اوٍره يينده ن!

سن آللاه، سن تانري، قاييتما بيرده!..

بيـز بيـرگه  تـام ايديك، اوٍزوك- قـاش كيمي...

اوْتــوروب   قـالماديـن   باتـمـان داش  كيمي...

- گئتدين «چؤپ يووادان» دوٍشه ن قوش كيمي...

سن آللاه، سن تانري، قاييتما بيرده!

منيـم گـؤردوٍكلريـم ائــه.. منه بسدي

طالئـيـي دؤنـوٍيــو سئــومك ابثـدي

داها دويموشام كي، سئوگينده قصدي

سن آللاه، سن تانري، قاييتما بيرده!..

بيليره م، من بير آز  دار قورسـاغـام دا

سنسيـز گئجـه لري هئـي قارغيسام دا

اوٍره ييم قوْي قالسين، هئي سوْراغيندا

سن آللاه، سن تانري، قاييتما بيرده!..

هر عشقين بير سوْنو:-« سوْنو هيجران دي»!

بـو حـاققـي نه مجنون،  نه كيـمسه  دانـدي

ايچيميـن- چـؤلوٍمـون   تك بيـرجه  آنـدي،

سن آللاه، سن تانري، قاييتما بيرده!
...اولو كيمسه!...
- دردلريمين آللاهي و يييه سي من» -
...ائي اولو گؤي...

...ائي اولو يئر

...ائي اولو كيمسه!...

بوْغولورام گؤز ياشيمدا!..

...ديليم كاردي، ديليم كوْردو، ديليم ديلسيز-

...روحوم بئزار، منده ن كوٍسوب.

اولو كيمسه، واريم بئزار،

يوْخوم بئزار،

گئجه لري يوخوم بئزار!..

- هاردا اؤلوٍم:

گؤز- قاش آراسي بوْش

قاش گؤزوٍن آراسيندان

اؤلوٍم گؤيه قئيب اوْلموش !

...اؤلوٍمو سسله ييره م،

اؤلوٍمو گؤزله ييره م!..

اؤلوٍمده بئزار منده ن.

ايچيمه باش ووران كيمي گئري دؤنوٍر،

اؤلوم قوْرخور،

...اؤلوٍم قوْرخور،

چه كممز ايچيمين درديني،

ايچيم درد جنازه سي

اؤلوٍم ايچيمده ن قوْرخور!..

...آغ ساچلاريم منده ن بؤيوٍك،

دردلريمين ايچينده ن

گؤيه ريب چيخان آغ كفن دي!..

...دردلريم چيچكله ييب،

ساچلاريم درد چيچه يي:-

درد قوْخويور بده نيم

قم اوْخويور بده نيم

بو قم منيم.

...ائي اولو كيمسه،

گل گؤره ك بؤيوٍكدو كيمسه؟..

ايچييله ، چؤلوٍيله،

گل يوٍيوره ك منيمله،

آلتي شهيد، اوٍستو روح

بير كؤكلوٍ، جوٍت بوداقلي

بيرينده ياز، بيري پاييز

سينه م اوٍسته، اولو كيمسه!..

...ائي اولو كيمسه،

كوٍسمه

سؤزوٍمو كسمه!

منيم ايچيم، منيم دوٍنيام،

بو دوٍنياسا آللاهي من!...

...من درديمده ن دوْغان آللاه

من ايچيمه سيغان آللاه...
...آللاهام، بير گوٍناهين يييه سي،-

...اللريمين وارليغي- «گوٍناهيم» !..

وطن عشقي هر گوٍن آهيم!..

اوْلماسايدي حسرتيم، اوْلماسايدي اللريم

الماسايدي، گوٍناهيم، آهيم...

اؤلرديم آللاه كيمي!..

...ائي اولو كيمسه،

سن اوْلاردين تك آللاه!..
ايلان گلير يوخوما!..

ديلنچي اللريم! اؤزوٍنه ييغيش

ديلنچي گؤزلريم! اؤزوٍنه ييغيش

ديلنچي سؤزلريم! اؤزوٍنه ييغيش

اؤزوٍنه ييغيش...

توتوب سني، توتوب قارغيش!..

...بير ميللتين اينله ين،

ايچيمي ديليمله ين

هيجران قارغيشي!..

وطن دئييب باغيران،

شهيدلرين باغري قان

بو قان قارغيشي...

...و روحومون نغمه سي،

روحوما گيره سي

زامان قارغيشي،

گوٍمان قارغيشي!..

...آللاهين زوْرونا قوي گئتسين بئله

بو قدر دردي- سر، كده رمي اوْلار؟

داها چكمميره م درد آغير شله

زوْرونا گئده رسه بير علاج قيلار!

...يوْخسا عيصيان ائديب هئي يئره- گؤيه

روحومو قويلارام، من ديري- ديري

يادا كي، دؤنه ره م، شئشه- شئشپره

قايتاررام گؤيلره

وئردييي «صبري»

بو نه عدالت دي، بو نه قورغودو

بيرجه بيلئيديم كي، كيملر قارغيدي

داش ده ييب طالئيين ووٍصال چارخينا

ايلانلار يوْل توتوب گلير يوخوما.

...ايلانلار گلير يوخوما،

ايلان گيرير جوخاما

...قريب- قفيل گئجه لر،

ايلان يوخومدا گئجه لر...

گاه گؤزوٍمده آللانير،

گاه گؤزوٍمده ن ساللانير،

گاه بياضدي، گاه ساري،

گاه قيرميزي، گاه قارا

ايلان هارا، من هارا!..

...كيمسه ني شيشيرتمه ديم»!

كيمسه ني آغ آتين سيرتيندان دوٍشورتمه ديم!..

...ائي ديلي قافيل سوچوم نه؟

ايلان گيرير كوٍركومه.

كؤلگه م كيمي هئي مني،

بو ايلانلار ايزله يير

گؤزوٍمو يومان كيمي،

يوخومدادا گؤزله يير!

...نه سه دئيير دويمورام،

اؤلدوٍرمه يه قييميرام

بلكه ائله... هه... هه...

ايندي دويدوم نه دئيير،

دويدوم نه دئيير!..

...«شيشيرتميشم» شهيدلري آزادليغا،

شيشيرتميشم وطني، «وطني بوٍتؤولويه»!

ايندي دويدوم نه دئيير:

- ايلان سئوگيسي گره ك

وطني سئومه يه!

شهيد قده ر وطني

و تن سئومه يه!

بير يوْل اؤلمك گره ك اؤلمك اوٍچون

بير يوْل سئومك گره ك، سئويلمك اوٍچون

اؤزوٍم بير مزارام، درديم مين مزار

وطن بئزار،

روحوم بئزار

من بئزار!

آللاه! بو دونيا بوْيدا،

درديمي هارا يازار؟..

وطن بئزار، من بئزار!

قوربت نغمه لري
...عؤموٍر يوْلو، ايكي يؤنلوٍ،

ساغي- سوْلو...

يئنيش- يوْخوش، ايكي قوْلو،

سوْلدان- ساغا سوْلو داغا،

ساغ آشاغا...

...ايكي يؤنلوٍ، بير ايناملي،

بيرجه دينلي و يئمينلي!

...گاه سئوينجلي، گاه نيسگيللي،

اوْد- آلوْودان سؤز ائدن

ده ره گئدن ، دوٍز گئدن

اوشاقليق، بيرده گنجليك

و بيرده كي سؤيله ييم

عؤمروٍن داغ- ده ره سي،

آيري آيري هره سي!..

قيسمتي آغلار گؤزلوٍ،

قيسمتي سئوينج اوٍزلو

طالعده ايكي اوٍزلو!..

...هم آغلادار، گوٍلدورر،

گاه نيسگيلدن اؤلدوٍرر

ايزلريني بير آندا، يئر اوٍزوندن سيلديرر!..

...عؤموٍر يوْلو، ساغي- سوْلو،

سيني بللي، ديني بللي!..

...ايللرده ن گيلئيله نن،

گؤز ياشلاري سئلله نن گوٍوه نجه سي خاطيره،

اؤله زييه ن بير كوٍره،

آهيلليق... ايختييارليق!..

...دؤرد فصيل بير عؤموٍرده،

بير طالعده وحدت دي...

بو دوٍنيادا ياشاماق،

دوٍنيايلا عداوتدي...

...عؤموٍر يوْلو... دلي – دوْلو،

ده ره يوْلو، داغ يوْلو

منده ن مزار ائوينه،

ياشام يوْلو، ساغ يوْلو...

و قييبتدي، قودرتدي،

قئيرتدي، عدالتدي

دوٍنيايلا عداوتدي!

عؤموٍر يوْلو، ساغ- سوْلو

حئيرتدي، نيفرتدي

بيرده خوْش خاطيره تدي!..

آسيف آسيمان
دوْغوم تاريخي: 1955

دوْغوم يئري: اوْردوباد  رايوْنو، ديزه ر كؤيوٍ

مسلكي: اؤيرتمن

اوٍمودو: اوْوخارلي قلمي

سئوينجي: « اوٍره كده اوْد وارسا » ، و « بودا بير طالعدي دوٍشوب بختيمه » آدلي كيتابلاري

بودا بير طالئهدي...

بـودا بير طالـئهـدي، دوٍشــوب بختـيمه،

بـودا بـير عـؤمـوٍردوٍ ياشايــيرام مـــن.

بوٍتـون بو دردـلري، يـيغيب سيـنـه مـه

سؤز- سؤز، ميصراع- ميصراع داشيييرام من.

ميصراع وار، دوٍشمنيـن باغرينـي يـاران،

ميصراع وار، دوْست اوٍچون اؤيوٍدلريمدير

ميصـراع وار، اليمـده ن تـوتـوب آپـاران

بو گـوٍنده ن صـاباحـا اوٍمـودلريـمـديـر.

گئـجه لر قـتوْواراق يـوخـولاريمـي،

بئله جه كوٍكره ييب آشيب- داشيرام.

ايلهاما چاغيـريـب دويـغــولاريـمـي،

بـــو آغ كاغيذلارلا پيـچيـلداشيـرام.

نـور ياغيـر، نـور آخيـر كهكشـانـيما،

سـؤزلر اـلمه- ايلمه  دوٍزوٍلـوٍب گليـر.

هوْپـوب ايليييــمه،  هوْپـوب قانيـمـا،

ميصراع لار ايچيمدن سوٍزوٍلوٍب گليـر.

داغلاري، داشلاري چكيب سوْرقويا

بو يئرله، بو گؤيله هئي اللـه شيرم.

دؤزوٍب سينه مده كي بوٍتون آغرييا

ائلـه يـازا- يـازا شعيــرله شـيـرم.

بس نه اوْلدو...

اوْنـدا هلـه تانـيميـرديـم  اصـلينـي،

خاطيـرلاتـدين منه باهـار  فصـليني،

يئره ووردون سن، لئيلينـي اصليني،

عمليندن اوتـان بـاري، اوتــان قـيز،

آي بير الده، ايكي قارپيز توتان قيز!

ائلـه باخـدين ائله بيلـديم  ملك سـن،

دئديم ساخلا، يامان گؤزدن، فلك، سن،

نئجه اوْلدون گؤر باشيما  كه لَك سن.

منليييني وار دؤولته سـاتـان قـيـز،

آي بيـر الده، ايكي قارپيز توتان قيز!

هانسي قوووه باغـلادي ال- قوْلونو؟

نه چين آزدين، نه چين بئله، يوْلونو؟

تانيمادين نه ساغيتنـي سـوْلـونـو،

اوْلـدون يامـان آراليـغـي قاتـان قيز

آي بـير الده ايكـي قارپـيز توتـان قـيز!

ائه...، بو يوْلدا نه آليشدين، نه ياندين،

هر يئته نيـن سئوگيـسيـنه ايناندين.

بس نه اوْلـدو اوْ پئيمانيـن، اوْ آندين؟

عؤمروٍن گوٍنون، چيركابلارا آتان قيز!

آي بـير الده، ايكـي قارپـيز توتان قتيز!

قوٍرره لنمه، چوْخ قاييديب نيشانلار،

ياريماييـب اؤز حددينـي آشـانـلار.

حاياتيـندا بوٍدره يـه نلر، چاشانلار،

اوْلماييبدي آرزوسونـا چاتـان، قيز،

آي بيـر الـده ايكي قارپيز توتان قيز!

پرده لنمه اؤيـره نميشم هر سيـرري،

ساختا عشقين بيل كي، اوْلماز تاثيري.

آچ گـؤزوٍنـو، اوْلما شؤهرت اسيـري،

سن، آي قفلت يوخوسونـدا ياتـان قيز

آي بيـر الده ايكي قارپيـز توتان قيـز!

يوْخ، گؤروٍره م چوخ راضي سان اؤزوٍنده ن،

آسيــمانيـــن  يـاييـنماز بـو  گـؤزوٍنده ن،

آلچـاق ، خبيـس بير خايينـين سؤزوٍنده ن،

عؤمروٍن- گوٍنون پوچ ائيله ييب، باتان قيز،

آي بير الـده ايكـي قارپيـز توتان قيـز!

قالان اوْلدو...

يوْخدور اينصاف، ايتيب حاقدا،

آمال دؤنـوٍك، فيكيـر ساختـا،

هـا چيغيـريـب، باغيـرسـاقدا،

داهـا  بيــزه  اوْلان  اوْلــدو،

بو قان يئرده قالان اوْلدو.

يامان سيخدي اه يـري دوٍزو،

اوٍستـه لـه دي آستـار اوٍزوٍ.

«باش بيله نلر» قارداش بيزي-

گـؤر نه گــوٍنه سالان اوْلـدو

بـو قـان يئـرده قالان اوْلـدو.

اؤزوٍمــوزو اؤز يـاغـيـمـيـز

بئش مي، اوْن مو، گؤز داغيميز

قاريـش- قاريـش يايلاغيميـز

تـاپـداغ اوْلـدو، ويـران اوْلدو

بـو قان يئـرده قـالان اوْلـدو.

دؤنوٍك چيخدي سركرده لر

بـاشيـميـزا گلـدي نته لـر؟!

گيرؤو دوٍشدوٍ قيز- گليـنلر،

محبس لـرده سوْلان اوْلـدو،

بـو قـان يئـرده قالان اوْلـدو.

يوْخدور دويان، يوْخدور، ده ده

هـر طـرفـده قـوْرخـو ، هـه ده

سـؤزده قالـدي، نئـچـه وعـده،

نـه دئميـشديـك يـالان اوْلـدو،

بـو قـان يئـرده قـالان اوْلـدو.

آسيف ، گل آز دوٍشـوٍن، آرا،

تاپـانمـازسـان درده چـارا

آمـان آللاه، صـابتاحــلارا،

بو نه گئديش، بو نه يوْلدو؟!

بـو قـان يئـرده قالان اوْلـدو.

آتلانين ايگيتلريم

نه قدر حسرت يوٍكـو،   چكه جه ييـك بئله جه؟

نه قدر گؤز ياشلاري،   تؤكه جه ييـك بئله جه؟

نه قدر دوٍشمنه ديـز،    چؤكه جه ييك بئله جه؟

بو اينتيظار بو قوٍبار بيزي يانديردي ياخـدي،

آتلانيـن ايگيتلريـم!  آتلانيـن داهـا واخــدي!

وطــن،  اؤولادلارينـــي، دار آيـاقـدا  سيـنايـار

هئچ اينصاف مي، بو دردده ن سينا آنا، سينا يار؟

بو لَكه ني سيـلمه ستك، تاريخ بيـزي قيـنـايـار

نه قـدر شهيـد قانــي، گوٍنـاه سيز يئـره آخـدي،

آتلانيـن ايگيتلريـم!  آتلانيـن داهـا واخــدي!

هاراي چكيب سسله نير كلبه جر، شوشا، لاچين،

ظوٍلمت چؤكن تورپاغا، بير آزجا ايشيق ساچين

شيغيييب قارتال كيمي، به ره ني-  بنـدي آچين

داغـيدين آزغينـلارين قوردوغو قانلــي تاختي

آتلانيـن ايگيتلريـم!  آتلانيـن داهـا واخــدي!

بو گوٍن قئيرت ده مي دير، دوٍشمني ياخشي تاني

قييـمـاييـن يئرده قالا، تـؤكـوٍلـن شهيـد قانـــي

قـورتاريـن آه نـالـه ده ن، آغـدامي،  زنگيـلانـي

قوبادلي نين گؤزلري يوْل چكيـر نئچـه واخــدي

آتلانيـن ايگيتلريـم!  آتلانيـن داهـا واخــدي!

قيرين بو منفورلاري، ايتيرين ايليم- ايليم،

بلكه اوْندا قالمايـا اوٍره ييمده نيسگيـلـيم.

يئنه چيخا آغ گوٍنـه جبراييليم، فيضولـيم،

وطن اوٍچون حسرت بو طالئيي، بو باختـي،

آتلانيـن ايگيتلريـم!  آتلانيـن داهـا واخــدي!

نه يينه  گره يم...
دئمه كي،  گوٍنلريم خوْش اؤتوٍب گئچـير،

واخت گؤرور ايشيني، گوٍن اؤتوب گئچير.

اوْ، گـؤر نـئـچـه قيـش اؤتـوٍب گئـچـير،

سوْلـوخوب وئردييين اوْ گوٍل، اوْ چيچك،

نـه يـينـه گـره يـم نـه ييـنـه گـره ك.

سن ايدين عؤمروٍمون آرزوسـو، كامي

من سنـدن آلارديم عشقـي،  ايلهــامـي،

اوْ سنـه وئرديـييـم كـؤنوٍل باغچامـي

سوْووروب يوْخ اوْلدون خزان يئلي تك،

نـه يـينـه گـره يـم نـه ييـنـه گـره ك.

نه اوْلدو اوْ بيرجه سؤزوٍنده ن اوْلـدو،

بو هيجران، آيريليق اؤزوٍنده ن اوْلـدو.

گئتدين، بيلمه دينمي، بو يوْل نه يوْلدو.

سن مني، سن مني ائده ممـه ديـن درك،

نـه يـينـه گـره يـم نـه ييـنـه گـره ك.

باشدان كئچمه ييرسه يوْلو سئوگينين،

اوٍستونه دؤيموٍرسه دوْلو سئوگينيـن،

اوْلا بيلميرسـن سه قولو سئـوگينيـن،

نئجه آغريـماسيـن دئ نئجـه اوٍره ك،

نـه يـينـه گـره يـم نـه ييـنـه گـره ك.

اؤلمك اوْلمور!

...بو يوْللاردا گؤروٍشوروٍك

بير آز چيلغين بير آز دالغين

درديميزي باخ بئله جه

بؤلوٍشوروك

بير آز جوْشقون،

بير آز يوْرقون

آچيب كؤنوٍل دفترين

صحفه- صحفه ورق- ورق

اوٍلوي، شيرين سؤز آختاريب

سؤز دئييرسن.

بو دوٍنيانين بئينيميزده،

حكك ائديلميش درسلييينه

ترسلييينه

«دؤز»، - دئييرسن.

ائه قارداشيم، بلكه ده سن

دوٍز دئييرسن.

لاكين دؤزمك اوْلمور، قارداش،

گؤز گوٍلسه ده اوٍره ك بوْشدور،

دوْلمور قارداش

بو بوْشلوق كي، بوندان بئله

نئچه- نئچه ايل اؤتسه ده،

دوْلان دئييل،

اينان منه، دئديك لريم

يالان دئييل.

آتديغيميز هر بير آتديم،

يوْل ساليبدير سحوه دوْغرو.

بيز گئديريك قاريش- قاريش،

آتديم- آتديم محوه دوْغرو:

دوٍنيا چيخيب محوريندن،

توْرپاغيندا اوٍزو دؤنوٍب،

قارغيييبدي آللاه بيزي

بير لكه دير بو تاريخده

باغيشلاماز گه لن نسيل

واللاه بيزي.

باش قاريشيب، ايتيب دفتر،

بيلمك اوْلمور ساتان كيمدير

آلان كيمدير.

آختارساقدا تاپامماريق،

دوْغرو كيمدير، يالان كيمدير.

دوٍشمن كسيب اوٍستوموزو،

نئچه اوْبا يورد، يئر گئدير،

گؤزوٍموزون قارشيسيندا،

شيديرغي بير آل وئر گئدير،

ساققيزساتان كونفئت ساتان،

دوٍزولوبدوردسته- دسته،

يوْللار بوْيو.

بودور گؤره ن ميللتيمين

كؤكوٍ، سوْيو؟

بومو منصب، بومو قئيرت؟

واللاه، آدام ائدير حئرت!

بوراخميشيق گؤزوٍموزون

لاپ اؤنوٍنده آت اوينادير،

ائرمه نينين وارتانلاري،

گؤره- گؤره بو توْرپاغين

ثروتيني اوْرا  بورا

دارتانلاري،

يئنه بيزه درس اوْلمايير.

بودور ميللت هله سايير.

باخ بئله جه چؤره ييميز

اوْلوب حارام.

قايساقلامير سينه مده كي

قارداش، يارام.

...بو دردلري، آغريلاري

اوٍره ييمده ن گل بير قده ر

«سيل»- دئييرسن
بير آز دانيش «گوٍل»- دئييرسن.

اينان منه، اينان، قارداش،

گوٍلمك اوْلمور

آمان آللاه نه دئهشت دير!

گؤرمه مك چوٍن عزابلاري، آغريلاري

حتتا اؤلمك ايسته ييرسن،

اؤلمك اوْلمور

اؤلمك اوْلمور...

بو گئجه!..

سنسيزلييي آرتيق بو گوٍن ائتديم درك،

فيكير، خيـال  ائيـله مـه دي منـي تـرك،

بو يوْل چه كن گؤزلريمـي يوموب بـرك

دئديم، بلكه، درد قم منده ن يان كئچه

هاردان دوٍشدون اوٍره ييمه بو گئجه؟!..

هارا گئتديم، هارا توتدوم يؤنوٍمو،

خـاطيـره لر قـارا ائتـدي گوٍنومو.

ها دوْلاشديم بـو شهرده، كؤنلوٍمو

اوْووندوروب اوْخشامادي بير كوٍچه

هاردان دوٍشدون اوٍره ييمه بو گئجه ؟!

خـاطيـره لر بيـر بيـرينه  قـاريشـدي

يادداشيمدان گاه كوٍسدو، گاه باريشدي

دويـغـولاريـم حسـرتينـدن آليشـدي

سؤزلر آه دي اوٍره ييمده گـؤر نئجه

هاردان دوٍشدون اوٍره ييمه بوگئجه؟!..

يار يارينا دئ، بئله مي داغ چـه كر؟

بو ذيللتدن ، بو الـم دن داغ چـؤكر!

آغـلاماقـدان گـؤزلـريمه آغ چـؤكر

سن سيزلييه نئجه دؤزوٍم، دئ نئجه

هاردان دوٍشدون اوٍره ييمه بو گئجه؟!..

گاه سيزلادي سينه مـده كي بـو اوٍره ك

گاه قوْورولدو كؤسوو كيمي، شوٍبهه تك

گـؤزلـريمي يـوممـاميشام صوٍبـحه تك

سنـي آنيب دوٍشونموشم بئـله جه

هاردان دوٍشدون اوٍره ييمه بو گئجه؟!..

سن دئمه...!،..

سن ايدين دوٍز عهديم، دوٍز ايلقاريمدا،

منيم روحـوم، قانيـم، آرزولاريـمـدا،

ائه... نئجه خوْشبختديم خياللاريمـدا

آليب يوْللاريمي دومان، چـن دئمه

يامان يانيلميشام، يامان سن دئمه!

يوْلوندا چوْخ گؤردوٍم قوْرخو، حوٍركونو،

عؤمـروٍن يئنيشـيني، عؤمروٍن ديكينـي

طالـع، نه بيلئيـديـم، كـه ده ر يـوٍكونو

بؤلـرميش منيمـله بئله تـن دئمه

يامان يانيلميشام، يامان سن دئمه!

واللاه دوٍنه نه جن ديليمـده سنـدين

ميـنالـي آييمـدا،    ايليمـده سنـدين

تزه- تر چيچه ييم، گوٍلومده سنـدين

حئييف دوٍشونجه مه حئييف  زنديمه!..

يامـان يانيلـميشـام، يامـان سـن دئمه!

يوْلومـوز آيـريليب،  اوْلـوبـدو هاچا

سؤزلرين كؤنلوٍمو ائه... چه تيـن آچا

آسيـمان،  قاپ قارا  شه وه تك  ساچا

دوٍشه رميش بئله جه، واختسيز ده ن دئمه

يـامــان  يانيلـميشــام، يامـان سـن دئمه!
اوْزان يوسوف ييلديز

دوْغوم تاريخي: 1959

دوْغوم يئري: كارس، سليم ايلچه سي،

دار بوْغاز كؤيو

تحصيلي: كيميا علملر دكترو

مسلكي: اوٍنيوئرسيته اؤيرتمني

آرزوسو: اينسانلارا موتلولوق

اومودو: حاققين قله به سي
قيزيل ديره كلر ييخيلسين

آراز آخسين، خزر گوٍلسون

دوٍنيا اؤزگه لرين اوْلسون

سنده منيم آذربايجان
عشق، مني

بوٍلبول ايديم سوسدوردو خوْش ديليمي

عاغلـيم  گئتـدي، شـاشيـرام يـوْلـومـو

دميــر كيمـي ايكـي يئـرده ن  بئـليمـي

بوٍكـدو سئودا مني، بوٍكدو عشق مني.

سئـودا گيـردابينا دوٍشـدوم دوٍشه لي

ياخدي عشقين مني، ياخدي عشـق مني

حايـات چيله سييـله پيشديم پيشه لي

ييخدي سئودا مني، ييخدي عشـق مني.

يـارامـي دايـادي كسـگيـن پيچـاغـا

يوسوفو آغلاتدي سالـدي سوْكـاغـا

سووامادان سه پدي قيراچ توْپـراغـا

اكـدي سئـودا منـي، اكـدي عشـق مني.
گلمه دي

خسته جانيم  ياتاق اوٍسته اينـله دي

گل ائيله ديم سئوديجه ييم گلـمه دي

دردلـي بوٍلبـول بيلـه منـي آنلاركن

ال ائيله ديم، سئوديجه ييم گلمه دي...

آللاها روامي ياني ائـل (اؤزگه ) سارا

عشقـين اوٍزه ريمـده،  اوٍره ييـم يارا

گؤزوٍم ياشي آخـدي،  گئتدي نه چارا

سئل ائيله ديم، سئوديجه ييم گلمه دي...

عاشيق يوسوف آغلار: چيله وار منده

دردينـي سـوْراجـاق  عـلاجـلار منده

قـورورومــو آيـاقــلاريــن آلـتيندا

چول ائيله ديم، سئوديجه ييم گلمه دي...
بيلير

دوٍنيـانيـن ذوْوقـونو، هـم صفاسيني

دئمينـي گئـچيره ن  قـوْدامـان بيليـر

حايـات چيله سينين نئجه اوْلدوغونو

بـونـونـلا سـوٍرونـن قـريبـان بيلير.

كاناليـن قـازمـايـلا  قـازيلـديغينـي

قـريبـان اينسـانيـن  ازيلـديييـنـي

بو ترتيب- دوٍزه نين پوْزولـدوغونو

يالنيـز بير من دئييل، هر اينسان بيلير.

ديزگينده دوْلويوق، سـانما كي بوْشـوق

داربه يله ييخيلـماز،  دميريـك،  داشيـق

توٍرك، كوٍرد، لاز، آذري بوٍتون قارداشيق

كارسلي اوْزان يوسوف اوٍچ ليسان بيلير.
قوْچاخلاما

هئي، هئئئئئي...

قوْچاخلاريم بيرليك اوْلون

دوٍشمـان اوْتـاغينا داليـن

خـان نيگـارا خبـر ساليـن

گلن كوْراوغلو، كوْراوغلو.

هئي، هئئئئئي...

دميرچي اوْغلو خاص كه لش دير

عـايـواضي  يـوٍز اره  بـاشـدير

قوْچـاق اوْلمـاق چـه تين ايشدير

گلن كوْراوغلو، كوْراوغلو.

هئي، هئئئئئي...

كـؤسـه كنعـان شيريـن سؤزلوٍ

تئللــي  نيگـار شاه مـار گؤزلوٍ

عاشيق يوسوف، سازلي سؤزلوٍ

گلن كوْراوغلو، كوْراوغلو.
چوْخ گؤروٍر

بير قريبان ايللـرجه حيزمت ائـده ر

آغـا اوْنـا بير فيكيري چوْخ گـؤروٍر.

بو دوٍنيـاني كنـدي سينه مال ائده ر

دوْيورماغا بير فيكيري چوْخ گؤروٍر!

سو چئشمه دن چئشمه يه كيم گه تيرير؟

سـرپ توپراغـا، توپراقـدا  نـه بيتيرير؟

آلـلاه قـولا،  بـونـجا زامـان يئـديـريـر

قول آللاها بير شوٍكورو چوْخ گؤروٍر!

مـرد اينسـاندان اصلا هئچ ضرر گه لمز

نـامـرد ايـله گـزمـه  قييمتيـن اوْلـمـاز

ياخشيليق ائده رسن  ياخشيليق بيلمـز

گئنـه سنـه تشكـكوٍرو  چوْخ گؤروٍر!
آذربايجان

تـوٍرك ائلينين  گـور نفسي

قـاهـرامـانيم  آذربـايـجان

حوٍررييه تين  مشعلـه سي

اؤز وطنيـم آذربـايـجان.

آيريليرمـي  ات ديرناقـدان؟

دوْيمادين مـي آغلاماقـدان؟

بئيـله توتساق ياشاماقـدان

آخسين قانيم آذربـايـجان.

ديليميز بيـر، دينيميز بيـر.

آتاميـز بيـر،   قانيميز بيـر.

بده نيميـز،   جانيميز بيـر.

منيـم جانيـم آذربـايـجان.
قيزيل ديره كلر ييخيلسين

آراز آخسين، خزر گوٍلسون.

دوٍنيا اؤزگه لرين اوْلسون،

سنـده منيـم آذربـايـجان.

عاشيق يوسوف: تاريخين وار

تـوٍركـه اؤزگـوٍ  منليييـن وار

اوْد  گـه ميره ن گنجليييـن وار

شؤهرت شـانيم آذربـايـجان.
خالقيميز

سـولاميشـلار  هـر طرفـي  قـان ايـله

واطان اوٍچون قوْچ قورباندير خالقيميز

حـوٍر(آزاد) شكيلـده ياشييريق ال الـه

يان باخانا بير ووْلكاندير خالقيميز.

عيصيانلار، اوْلايلار، قانلي ساواشلار

پوْزمادي بيرلييي، ديك دوردو باشلار

« بير تـوٍرك دوٍنيـايا بدل » دئميشلـر

تاريخ بوْيو قاهراماندير خالقيميز.

باغـريندا قـاهـرامان شهيدلـر گيزلــر

تـوٍركون قالاسينا بكـچي ييك بيزلــر

آنـوْنيم تـوٍركولر، دستـانـلار، سؤزلر

اينجه لرسن هپ(هاميسي) اوْزاندير خالقيميز.

خـالقيمين گـؤركـه مي، اوٍنـو ديللـرده

سنـه لردير ياشـار  حـوٍر كـؤنوٍللـرده

آنـا يـورددان اوزاق،  اؤزگـه  ائللـرده

ياشاسادا توٍرك- ايسلامدير خالقيميز.
اوْزان يوسوف توٍركم ، آنامدير واطان

ائـولاديم بايراقـدير، رهبريـم قـورآن

علـم لـه،  فيكيـرله  ايله رلـر اينسـان

جهالته چوْخ دوٍشماندير خالقيميز.

بير ايشيق سال داغلار آشسين

گـؤره نين گـؤزوٍ قـامـاشسين

اؤزگـوٍرلويـه سوسـاميشسين

قـاهـرامانيم آذربـايـجان.
توْپراق قوْخوسو
سحـر يئلـي  چيلقين چيلقين اسينـجه

جييه رلـره  آخـار تـوْپراق قـوْخوسو

هلـه بيرده خفيف ياغمـور چيلـر سـه

هر طرفه چؤكر توْپراق قوْخوسو
بو هـاوادا  سئـور سئـويلـر اينسـان

قوشلار قانات چيرپار، موتلودور چيمن

گـؤزه لي اوزاقـدان،  عشقـي درينـدن

اوٍره ييمه چاخار توْپراق قوْخوسو.

بعضـا اؤزلـم قوْخـار، آرزو وار كيمي

كـؤنلوٍم چيچك آچار ايلك باهار كيمي

اينسـانـلاري  بيـر وفـالي  يـار كيمي

سينه سينه چه كر توْپراق قوْخوسو.
ايدريس ممد به يلي سالام  اوْغلو
دوْغوم تاريخي: 1957

دوْغوم يئري: زنگيلان رايوْنو، ممد به يلي كؤيوٍ- آذربايجان

تحصيلي: آلي

مسلكي: اؤيرتمن

آرزوسو: كؤيوٍنه قاييتماق

بابا آدي: سالام

آنا آدي: قيز بسدي
بو فاني دوٍنيانين جؤوري جفاسينا

اينجيمه يه حاققين يوْخ، صبر ائيله كؤنوٍل،

تا كي چاتينجا سن اوْنون صفا سينا

اينجيمه يه حاققين يوْخ، صبر ائيله كؤنوٍل.

كاميل اينسانلاردا بوٍتون لياقت،

اينساني ياشام نه؟ سئوگي- محبت

جاهيللره سيررين ائتمه امارت

باشقا بير معنايا تحريف ائدرلر.
آغلاما، آنا
چوْخ گنج ياشلاريمدا من عسگر اوْلدوم،

قـافقاز داغـلاريندا بيـر آسـلان اوْلدوم،

دؤيوٍشه رك  ديللـرده داستـان اوْلدوم،

وطنـه قوربان گئتديم، آغلاما آنـا.

جبـراييـل دايـكــن  كسـديلـر يــوْلـومـو،

دوٍشمنلر سـارديلار  ساغيمي، هم سوْلومو،

بير مرمي سوسدوردو مني، قيردي قوْلومو،

قيسمتيــم بئـلئتيميـش، آغـلاما آنـا.

داردا قـوْيمـاز ايديك وطنـيـميــزي،

مـرميلر آييـردي بو جـاندان بيـزي،

آللاه بئله يـازيبميـش طالئهيميـزي

طالئهيميزده ن گيلئيله نيب، آغـلاما آنـا

سؤيله اوٍچ رنگلي بايراغا بوٍكسونلر مني،

يانديريب بوٍتـون وطنـه  سپسيـنلر مني،

ايستر شهيد مزاريـنا گـؤمسـوٍنـلـر مني،

شهيد اوْغلونو دوٍشونوب، آغـلاما آنـا.

بيزيمدير

آ دوْستلار، تانيشلار،  دينله ييـن منـي،

تالانـان وار دؤولـت،  ائولر بيزيـمديـر.

ترك ائديب يوردونو ديده رگيـن دوٍشن

حسرت- حسرت گئده ن ائللر بيزيمدير.

آرخـادا بـوراخيـب   بارلـي باغـلاري،

سريـن يايلاقـلاري،   بـوز بولاقـلاري،

اونودوب گئچميشي، گؤزه ل چاغلاري،

آغير- آغير گئده ن ائللر بيزيمدير.

اونـوداراق  آتـا- بـابـا   قبـريـنــي،

قـم اوٍستونه يوٍكله يه ره ك قمينــي،

ايدريس! ساري عاشيق، هجر، نبينـي،

امانت قوْيوب كؤچن ائللر بيزيمدير.
وطن پرور يوْلودور

1993.جــوٍ ايــل  پاييـزيــن  سـوْنــو،

ياغيلار موٍحاسيره يه  سالدي رايوْنــو،

هاوادان زه هر ياغير، گؤزلرده ن ياشلار،

گؤروٍرم  آرازا  تيكيـلميـش  باخيشـلار.

بو آن  بيـر اوشـاق آستادان  سؤيله ييـر آنـا،

بو نئچه نجي دؤنوٍشدور،  نئچه نجي قاچيش؟!

نظـر سـال تاريـخه،  نه لـر سـؤيله ييـر سنه،

بـو سوْنونجـو قاچيشدير،  سوْنونجـو باريش.

كوٍكره ييـر،  چـاغلاييـر آرازيـن ساغـي،  سوْلـو،

ديده رگيــن خالقين كسيليـب  هـر يانـدان يوْلـو،

قوْوماق ايستركن دوٍشمنـي،  اؤزوٍموز قوْوولدوق،

ايگيـد بير خالق ايديك، ايندي ديده رگيـن اوْلدوق.

گؤره سـن تـاريـخـده ن نه درسـلر آلديق،

دوْغرودان مي گئچميشه چاخيليب قالديق؟!

پـايـو- پييـاده  داغـلار،  چايـلار آشيلدي،

كنـدلــي لـر  كنـدده ن  شهـره  داشينـدي.
ايللـر كئچيـر هه ده ر،  اونودولـور توْپراقلار،

اؤلكه نـي ترك ائديـر ناخه لف لر، قوْرخاقلار.

خريـطه ميز عصرلردير قايچيلانيب بيچيليـر،

جوْغرافيـادا  وطنيميــز  سوٍرعتـله كيچيليـر.

كاسـسـالارا  خـاريجــي  پـولـلار دوْلــور،

ماناتيميز دوٍشور ده يردن، گره كسيز اوْلور،

نفتيميــز سـاتيليــر دوْلايــي  يـوْلــلارلا،

داخيلـي- خاريجـي بوْرجلار ميليوْن دوْلارلا

بو چيخيلمـاز يوْللارا  بيـزي كيـملر سالدي،

گه لن بيـر آز چالدي، بيـر آز گئده ن چالدي،

آجليق ،  رزالت ،‌  سفالت  بو ميللتـي ازيــر،

ايشسيـزلر اوْردوسو قول بازاريندا گه زيـر.

كيمينيـن چؤره يـي معاشدا، كيمينيـن داشدا،

دوْغرولار حبسده، اوْغرولار تاج اوْلوب باشا.

دوٍشونـن يــوْخ ايتيريـلن داغي ،  تورپـاغي،

هـر حمله ده  داهــا  ايـره ليـله ييـر  يـاغي.

ايشقال ائديـر نئچه كند- قصبه، اوْبـا،  يايلاغي،

ووروب داغيديرلار ايللرله قورولموش اوْجاغي،

بو قوْل نه وظيفه لينين، نه پوللونون قوْلودور،

ايدريس، وطنـي موٍدافييه، وطن پرور يوْلودور.
گؤزه لدير

موغام اوْخونور، تار- كامان چالينير،

موغامين ماياسي، شورو گؤزه لدير.

هر ناله ده ن ميـن بيـر كـلام آلينير،

موغامين قايه سـي، نورو گؤزه لدير.

اينسان سئوگي ايله سدلري آشميش،

سئوگيلر چوْخاليب  اطرافـا داشميش،

عشقه دوٍشن نئچه  جانلار آليشميش،

هر سئوه ن اؤز عاشيقينه گؤزه لدير.

ايدريس، سئوگي ياشار موغاملار ايله،

موغاملار سئوگينــي  گه تيره ر ديله،

سئوگـي  بارماقلارلا  دوٍزولــور تئله،

موغاملارسا هر بير تئلده گؤزه لدير.
سني گؤزله يير
اوٍزوم هئچ بير زامان سنسيز گوٍلمه يير،

ناراحـات كؤنلوٍم ساكيت ليـك بيلمه يير،

خاطيـره ن قلبيمدن  هئـچ سيليـنمه يير،

خزانلي چاغلاريم سني گؤزله يير.

اونودا بيلمه ديـم اوْ گـؤزه ل آني،

محو اوْلدوم گه لنده  خزان زاماني،

لاچين ائـللرينده  توتـدوم مكـاني،

توتدوغوم مكانيم سني گؤزله يير.

صبيرسيز ساعاتلار هئي سني آنير،

قولاغيم سسده،  گـؤزوٍم يوْلدا قالير،

آنــان  سئـوگيـميـزه  نييه  داريلير

بير آنا سئوگيسي سني گؤزله يير.

سانيرديم گوٍلوشـون داغــلار آشاردي،

كؤنلوٍم سنله  فره حله نيب- جوْشاردي،

سنـي منده ن آييرماغي كيـم باجاردي؟!

قوصه لي گوٍنلريم سني گؤزله يير.
اوْتـوروب يـامـاجدا  داليــب  خيـالا،

بو يوْلـدان بـاخيرام اوْ بيــري  يـالا،
ايدريس گوٍل اكديره ر سن گه لن يوْلا

اوزانان يوْللارين سني گؤزله يير.
بيلير

« ائل بير اوْلسا قارشي سيندا

اوجا داغلار دورا بيلمز،

قارتاللارين زيروه سينده

قارغا يووا سالا بيلمز »
ده ين دوْستوم خاقاني عابباس علي يه .

آذربـايـجان  تكـله نيبديـر،

دوٍشمن قارشي دورا بيليـر،

اوجـا داغلار زيـروه سينده

قـارغـا يووا سـالا بيليـر.

ايـگيــدلـره  اؤز  ائـلينـده

تؤهمت ائتـدي قيز- گلينده،

سوٍكــاندا  نـامـرد  اليـنده

اوْنـو  مــردلر آلا بيليـر؟
قـول اوْلماريق  قـول اؤنوٍنده،

سوْنـا اوٍزه ر  اؤز گـؤلـوٍنده،

قوْيون گه زمز  قورد گؤنوٍنده،

قوردلاراوْنو سئچه بيلير.

وارمي ويجدان تاماهلاردا،

باتميش عالم گوٍنـاهلاردا،

هـله  منيـم  صابـاحلاردا

اوٍميديمـي قيـرا بيليـر.
لاچين

دوْلانــديـقجـا   اوْبــالاري ،  ائـللـري،

سيزيـلداييــر  اوٍره ييميـن   تئـللـري،

قلبيمده ن هئچ بيـر زامان سيلينمه يير،

لاچينيمين  اؤتـه ن  اوْ خـوْش گـوٍنلري.

اوْغوللاري قارتال كيمـي   قيي چه كردي،
دوٍشمنلره قان اوتدورار ،  واي چه كردي،

ده ره لـرده  ته په لـرده  الــده  سيـلاح،

گئجه- گوٍندوز كئشيييني هئي چه كردي.

عصـرلـرله  دوٍشه ره ك  هـر بلايـا،

چئوريلميشديـن  آلينماز بيـر قالايـا،

الده سيـلاح نـامردلرله دؤيـوٍشلرده،

ايگيـدلريـن  دؤنمـوٍشدو بيـر  آلايـا.

اوْ، مرد اوْغوللار، ايگيدلرين يوردو ايدي،

هـر قاريشـي  باسيـلمـايان اوْردو ايدي،

لاچين، سنيـن  دئيـانتله توتدوغون يوْل،

كيشيـليييـن،  مـردلييينيــن آردي ايدي.
هاردادير مرد اوْغوللارين يوردو ايندي،

هاردادير اوْ باسيـلمايـان  اوْردو ايندي،

نييـه بو قـده ر،  بو قـده ر داردا ايندي،

هـاردا قالدي قـارا باغيـن آردي ايندي؟!
بورنومدا– بورنومدا

بيزيـم يئرلريـن داشي-  توْرپاغي،

قــوْخــور  بورنومدا -  بورنومدا،

ناخير- داوارلارين  اوْتو- اوْتلاغي

قوْخور بورنومدا- بورنومودا.

چـايـدان  آيريـلان  به ره لري،

قلبيــنه  ده يميــش  زده لري،

كنديـن  ده ره لري،  ته په لري،

قوْخور بورنومدا- بورنومدا.

داشينـاردي  شهـره يالنيز،

ماشينلارلا قوْوون- قارپيز،

آرخ بئلينده بيته ن يارپيز،

قوْخور بورنومدا- بورنومدا.

ايدريـس ائـله  هئــي آغلاييب،

فلك نيـيه بيـزي  بئـله ووردو،

ويرانه يه دؤنموٍش آتـا يوردو،

قوْخور بورنومدا- بورنومدا.

ايسلام دسته لي
دوْغوم تاريخي: 1962

دوْغوم يئري: اوْردوباد، دسته كؤيوٍ

تحصيلي: آلي

مسلكي: موٍهنديس- تئخنوْلوگ

سئودييي شاعيرلر: نيظامي ايله شهريار
(((
ايكي ايلدير قوربت ده، نه لر گه لميـش باشيما ،

چوْخ اينسـانلار چيخميشدير، قوربت ائلده قارشيما،

هـر بيريسـي فرقلييـدي، درد چئويرميش سيرداشا،

لعنت دئييــم سنـه مـن، قـارا گـوٍنه  آ، قوربت،

آلدين بيزي قوْينونا، دردله بوْغدون  آ، قوربت.

دوٍشونوردوم منيم تكـي،  هر بـير كسيـن دردي بيردي،
درد  چه كنلر،  دردلي كيمـي،  دردلريـنه شريـكدي،

سوْنرا گؤردوٍم سحو ائتميشم، منيم بؤيوٍك سحويم دي،

گوٍناهكارسا  سني سـانديم،  محو اوْلاسان  آ، قوربت

آلدين بيزي قوْينونا، دردله بوْغدون  آ، قوربت...

اوٍره ييــم  چـوْخ  يوموشاق،  خاصييتيـم قليـظ ديــر.

آزاده ييــك  يئريميــز،  قوُربتچـي ليـك  ده ييلديــر.

اينســانـلارا  اينــاميـم  وار ،  منــي  محــو  ائـديـر،

گوٍوه ن ايتميش، جيوان گئتميش،محو اوْلاسان آ قوربت،

آلدين بيزي قوْينونا، دردله بوْغدون  آ، قوربت...

سالام وئريـب قارداش تكـي  آچديم بعضـا قوْينومو،

ايسته ييـرديـم مـن اونودام،  دردله دوْلـو دوٍنيـامي،

قانيم جوْشور ايسينميشديم،  سان كي گؤروٍر بالامي،

تئـز بؤيوٍتدون، اوٍزه چيخدي ايچين سنين  آ، قوربت،

آلدين بيزي قوْينونا، دردله بوْغدون آ، قوربت.

ايستـي سالام  مهريبانليق،  وئرميـش ايـدي اينـام منه،

آدديميمـي دوٍز آتميشديم،  اعتيـباريـم  بيـر كيمسه يه

قالماميشدي قوربت ائلده،  دوْست دا اوْلور دوٍشمن دئيه،

سوْنون قـارا،  اوٍزون قـارا،  باتسيــن دوٍنيـا  آ، قوربت،
آلدين بيزي قوْينونا، دردله بوْغدون  آ، قوربت...

(((
يوْللاريـم دوْلاشيـق،‌  منزيليـم اوزاق،

ده ره ني كئچسم ده،‌ داغلار دوراجاق،

نئيله ييـم اوزاقسان،  اليــم چاتمايير،

منيم چوٍن عزيزسن، آتا بيلميره م...

كؤكسوٍمده بير آه وار، قاباردي يئري،

رؤيام دا   جانلاندين، بوٍتون گئجه ني،

نئيله ييـم اوٍزبه اوٍز،‌ قارشيم دا سني،

گؤره بيلمه ييره م، آتا بيلميره م...

تنهـا بيـريسـي يم،  سيخيليـر قلبيم،

عزابلارا دؤزوٍره م، توٍكه نير صبريم،

آيريليغا تابيم يوْخ، بؤيوٍك  كده ريم،

اوٍره ك سني ايسته يير، آتا بيلميره م...

آرزولار بؤيـوٍكدور،  قارشيم دا  گـوٍنلر،

اؤتوٍب كئچـر بيـر- بيـر، آي ايله دؤنر،

آخميرسان اوٍره كدن، قلب سنـي ايستر،

حيـاتيـم سنه بـاغلـي،  آتا بيلميره م...

بيــر يايدا كئچدي،  عؤمروٍمده ن منيم،

يئنه سنــي آرزولار،  تنهــا  اوٍره ييم،

چاره يوْخ كي، اوزاغي من ياخين ائديم،

آيريلسام اؤله ره م، آتا بيلميره م...

(((
بير قوش تك، اوچدو بوداقدان،

آيريلـدي،  دوْغمـا  اوْجـاقدان،

بئزميـشدي،  آرتيق حيـاتدان،

آخير معناسيزدي بو حيات...

عـؤمروٍنون كئشمه كئشينده،

زامـانيـن  آغيـر گئديشيـنده،

مـرد ايـدي،  اييــلمه سـه ده،

آخير معناسيزدي بو حيات...

بيـر چؤره ك پولونا مؤحتاج،

اليـنده  قــالمـاميـش  عـلاج،

نه يـي ايتيريـب،  نه تاپاجاق،

آخير معناسيزدي بو حيات...

بـاخيــر  گــؤزلري  اؤنــوٍنـده،

دايـانميـش  يـالان چـي  حيــات،

نه يه گره ك، وطن سيـز ياشاماق

آخير معناسيزدي بو حيات...

كــاسيبـلارا  قــان اوددوروب،

حاققين كسيب، چوْخ وارلانيب،

آللاه سيز لار،  پـول توْپلاييب،

آخير معناسيزدي بو حيات...

وطنيـنده  حـاققي ايتميـش،

اينسانليغي الده ن گئتميش،

وطنـي وار،  وطنسيـزميش،

آخير معناسيزدي بو حيات...

اوچارمـي قوشلار، قانادسيز،

اوْلارمـي داغلار بولوت سوز،

يـاشارمـي اينسان  سوسوز،

اوْلمــاز مئشـه ،  آغـاجسيز،

حئيـرانـام سيررينه حيات...

گـؤز ياشي تك،  بولاق سويو،

اوٍره ك اوْخشار، داغ هاواسي،

آخــان چاييـن شيريلتي سي،

بـوٍلبولـون گـوٍله قوْنمـاسي،

حئيـرانـام سيررينه حيات...

بـاغچـالارين ،  بـاغـلارين،

آغـاجــدا،  يـارپـاغـلارين،

چـايـلاردا  آخـان  سويون،

هر زامـان ياغان، ياغيشين،

حئيـرانـام سيررينه حيات...

(((
قلبيم سيخيلان دا، چيخيرام باغا،

ياشيل ليغا بوٍرونموش
طبيعته باخماغا،

باخيرام طبيعتين مؤجوٍزه لي سيررينه،

گؤزه لليكلر، نئجه ده قاريشيب بير بيرينه،

ياشيل ياپراقلار،
دوٍزوم- دوٍزوم،
توٍمورجوكلر
بوٍزوم- بوٍزوم،

گؤز اوْخشايير گؤزه لليكده ن، دوْيمايان،

اوٍره كلره روح گه تيرير، هر زامان،

يارپاق اوٍستده، پارلاق دامجي،

گؤز ياشي تك،  پاريلتي سي،
اوٍره كـلـره ،  آخيـم- آخيـم،
سيزيلاراق ،  دينجليك وئريـر،

طبيعت ده گؤزه لليكلر،
قريبسه يَن اينسانلاري،
طبيعت اؤز وارليـغييـلا،

اينسانلاري  مفتون ائديـر...
نيفرت!

نيفرت! ايفتيرايا،  هر حاقسيزليغـا،

يالانا، بؤهتـانـا،  ويجدانسيزليغـا،

اينسانلار آلدادان  يــالان وارليغـا،

جسارت اؤنوٍنو    كَسَـن قوْرخويـا،

يـالانچي حياتا، عؤموٍره نيفـرت!..

كئچيلن يوْلـلارسـا،  اوْلدوقجــا  قيسـا،

حاققين اوزون يوْلو،  نئـجه قيسـالسـا،

دوٍشونوب درك ائتسك بيز بو يوْللاردا،

بيلــه رَك،  پيـلانلــي  آلـدانــانــلارا،

يالانچي اينسانا، نادانا نيفـرت!...

گؤره جه ييـك هله ايمتيحانلاري،

تاريخين جيزيلميش پيلانلاريني،

يالانـي دوْغرو تك  يازديرانلاري،

بيليب آييرماساق يالاني- حاققي،

اؤنوٍنده هر نه سه،  بو يالانلاري،

گؤروٍب سؤيله مه ين هر كسه نيفـرت!..

بير ميللت، ميللت تك ياشاسا يقين،

هم آدي اوْلمالي،  هم ده كـي ديلين،

دانيشا بيلمه يَن   زامان گئديشيـن،

گؤروٍب سؤيله مه يَن  هر حقيقتين،

شرف سيز اينسانا، قوْرخاغا نيفـرت!..

(((
اوٍره ييميـن  سسينــي  ديـنله ييـرم،

بير سس گه لير، هر آن منيم ايچيمدن،

گـؤره ن بو حيـاتا،  نييــه  گَـلميـشم،

سَببينـي،  معنـاسينـي  بيلـن كيم؟..

بـؤيـوٍك دنـيزلرده   كيچيـك باليـقلار،

بـؤيـوٍك باليـقلارا،   بـوْل يئم اوْلوبلار،

اوٍره ييمده بير سس، هئي مندن سوْرار،

بو گئنيش دوٍنيايا كيملردير حاكيم؟..

نييـه بو حيـاتا  گَلميشيك بيزلر،

معنـاسي نه دير، نه دير سبب لر،

سودا بير حياتدير،  بيزه دئييبلر،

بيـزلر نه كارئييك، دويانيدير كيم؟..

بير اينسانين عؤمروٍ نئشه لي گئچسه،

حيـاتدا توْخلوقدان، اؤلـوٍب گئده رسه،

بيـر وطنسيز عؤمروٍ، سوْنا گه تيرسه،

معنـاسيني، سَببينـي  بيله ن كيم؟..

(((
نه اوْلموشدور، بو بيچيمسيز سؤزلرين،

آستارين چئويريـب، اوٍزون يـانديريـب.

بيـر سـؤز ائشيـتديـم،  دوراراق منيــم،

كاليم تؤكوٍلموٍشسه،   يئتگينيـم قـاليب،

اوٍره ييم سؤزوٍنده ن، اوْد توتوب يانيب...

هلـه حـاقـلـي تَكيــن،  دانيشيــر اليــن،

نه قده ر بــال يئسـن،  آجي دير ديليــن،

واللاه گوٍناهكارسـان،   يوْخدور عمليــن،

گؤزلرده ن توٍك چه كن، گؤزوٍن ساراليب،

اوٍره ييم سؤزوٍنده ن، اوْد توتوب يانير...

نصيـحت وئريـرسن، آغ سـاققـال تكين،

معناسيدا يوْخدور، هئچ بيـر سؤزوٍنون،

بئليني قيرميشسان،‌ دوْغرو سؤزلوٍنون،

هلـه اوٍره ييـنده  گـؤر نـه لر قــاليـب،

اوٍره ييم سؤزوٍندن، اوْد توتوب يانيب...

آجـي سـؤزو،  اوٍزه دئسـن  ياخشيديـر،

آنجاق هـر سؤزوٍن  اؤز يئـري  وارديـر،

ايسلام، آرخادان ووران، نـامرد آدامديـر،

اؤزوٍ گئتميش، مردلييين بير آدي قاليـب،

اوٍره ييم سؤزوٍندن، اوْد توتوب يانيب.

بولانيق چئشمه دن،  سو ايچمز هئـچ كس،

چئشمه نـي بولانديران،  اوتانسين گره ك،

حيات بئش گوٍنلوكدور،‌ دوٍشونوب دئسَك،

يـالان سـؤزله،‌  ائـو ييخـانلار چوْخـاليب،

اوٍره ييم سؤزوٍندن، اوْد توتوب يانيب...

(((
گؤز اوْخشايان مئشه سيـنه،

ده ره سيـنه،    ته په سيـنه،

آخــان  چـايلارين  سسيـنه،

وورولمـوشــام  اوٍره كـدن،

سنه قوربـان، ائـي وطن...

آذربـايـجان  تـوْرپـاغينـا،

سـاكيـت آخـان بـولاغينـا،

دوٍزوم- دوٍزوم بـاغلارينـا،

وورولمـوشـام  اوٍره كـدن،

سنه قوربـان، ائـي وطن...

بير سن ائشيت، سؤيله ييم، من،

اوْدلار يـوردو، آنــا وطن...

(((
آستــا- آستــا  يـوٍرويـوروك  حيـاتدا،

يوْلـلار  اوزون،  عؤموٍر ايسه چوْخ قيسا،

خوْشبخت اوْ اينسان كي،  قيسمتي اوْلسا،

بـو دوٍنيـادان اوْنــا  كفـن  قالاجاق...

اينسـانلار دوْغولمـوش،  تميـز بئييـنله،

بؤيوٍمـوش مـوٍحـوطون  زه هـرلرييـله،

دينسيزين يوْخ،  خايين بيريسي نيـن ده،

قيسمتي بئهيشت يوْخ، جهننم آنجاق...

صـالاوات چئويـرسه،  آلني مـؤهـوٍرده،

عيبــادت  ائـيـله سه،  نـا تميــز  قلبـه،

دوْست دئييب كـن،  ائوين ييخسا الييـله،

قبرينه دوعـا يـوْخ،  لعنت ياغاجاق...

(((
خيـانت ائيـله سه،  دوزا -  چؤره يـه،

دوْستوندا،  بير دوٍشمن اوْلارسا دئيـه،

اللرينــي آچمـا  هئـچ زامـان  گـؤيـه،

آللاهدان دا كؤمك اوْلاماز يقيـن...

امـانت، نـامـوسـون  فرقينــي  بيـلسن،

مين- بير يوْل سئچيب بيرين گئده رسن،

خيـانت، دوْغـرونو  قـاريشيـق گؤرسن،

آللاهدان دا كؤمك اوْلاماز يقيـن...

حيـاتين يوْلو چـوْخ،  دوْغروسو بيردير،

توْيوق دا سو ايچسه، باشيـن ديكه لدير،

خايين اوٍره ك ديـرسه،  نـا تميـز فيكير،

آللاهدان دا كؤمك اوْلاماز يقيـن...

بير مئيوه باغينـا،  گيريـب -  چيخانلار،

مئيوه سينـي يئييـب،  بوداق  قيرانـلار،

نـامـرد،  اوٍره يينيــن اوْدونـدا  يـانـار،

آللاهدان دا كؤمك اوْلاماز يقيـن...

بيچـاق ايتي آله ت،  ياپيشـان  كه سر،

اينسان عملي ايله  چوْخ شئي تؤره در،

اؤزگـه يه  قـويـو  قـازان،  اؤزوٍ دوٍشر،

آللاهدان دا كؤمك اوْلاماز يقيـن...

(((
جننتيـن يـوْلـونـو،   اؤزلـري  سئـچميــش،

شيرين جانلاريندان، « وطـن » چوٍن كئچميش،

بلكه ده  ان بؤيـوٍك،   بيـر  قيـسمت ايميــش،

بيزيـم چوٍن  ال چاتمـايـان،  اوجـا زيـروه يه،

يوٍكسه لدي بيزلردن، اؤنجه شهيدلر...

نه قده ر ياشـاسـاق،  بوْرجلويوق بئله،

ايگيـد، قهـره مانلارا،  مــوٍقــددس لـره،

شهيـديستــان تكــي،  ازه لــي  يئــره،

جانلارين  توْرپاق چوٍن  وئره ن ايگيـدلر،

هئيـكل لر اوجالتدي، اؤنجه شهيدلر...

تـانرينين نظـري،  اوٍست لرينده دي،

اوْنلار هـر زامـان،  قلبيـميــزده دي،

آزاد، آذربـايـجان،  يوٍكسك لرده دي،

اوٍچ رنگلـي بـايراغي،  امـانت بيـزه،

بوراخـدي بيزلردن، اؤنجه شهيدلر...

(((
داغيلسين بولودلار، پارلاسين گوٍنش،

وطـن سرحـدلري  آزاد  گـؤروٍنسون،

بير قئيرته گليـب،  هوٍنر گـؤسته رك،

اوْ  قــارا  لكـه لر  چَكيليـب  گئتسيـن...

بـؤلگه يه  بـؤلمه يَك،  دوْغما وطني،

هر بيـر قاريشيدا سنيـن،  منيـم دير،

يئتَر كي، دؤيوٍنسون ساكيتجه نبزي،

وطــن آزادديرسـا،  وطـن سنيـن دير...

دؤولـت لر اؤنــوٍنـده،  دؤولتيـم  اوْلســون،

« اوٍچ رنگلي بايراغيم » يوٍكسك ده  دورسون،

بيزلر بير عسگريـك،  وطـن  سـاغ اوْلســون،

سئومه يي باجارسان، وطـن سنين دير...

اسه جك كوٍلك لر،  ياغاجـاق  يـاغيش،

تئزليك له كئچه جك، بوْرانلي بو قيش،

آزادسـا  دوٍشمندن،  هر آدديم، قاريش،

تـوْرپـاقلار آزادسـا،  وطـن سنين دير...

فاتيحه باغيشلاياق، بيزيم شهيدلر،

موٍقددس اوْنلاردير، شهيد گئده نلر،

وطن چوٍن هر شئيه سينه گه لن لر،

اوٍره كده ن دئير كي، وطن منيم دير...

(((
منه، اوْلدوغون كندين، يوْلونو گؤستر،

ايزلر ايتمه ميش

چو‌ْخ كئچيلَن جيغيري.

سنه سؤيله ديكلريم،

كلمه يله بيتمز،

اوْ، كندين يوْلونو گؤستر،

سني آختاريم.

بير ماسا آرخاسيندا اوْتوراق،

قوُرتوم- قوُرتوم، چاي ايچَك...

اوْلـوب كئچن لرده ن  دانيشاق

شيرين صؤحبت لر ائده ك.

ائلئكتريك ايشيغيندا،

چاي- سوفراسي قارشي سيندا.

صؤحبت اوزانيب گئتسين،

اؤز اساس يؤنوٍنو سئچسين.

منه، اوْلدوغون كندين، يوْلونو گؤستر،

اوْ كندده آختاريب، تاپيم من سني.

سنه سؤيله يه جكلريم،

كلمه يله بيتمز،

آيلي بير كند گئجه سي،

ايكيميزه يئتمز،

منه، اوْلدوغون كندين، يوْلونو گؤستر،

ايسته رم- ايسته رم، عؤموٍرلوك،

اوْ كنده كؤچم...

(((
كيتابيم قورآن دير،

دينيم سه ايسلام.

بيلسين هر هانسي كس،

من موٍسلمانام.

اوٍچ رنگلي بايراغيم،

كلانلار اوٍستده.

چاغيرير بيزلري،

بؤيوٍك بيرلييه.

آتش جانيم دادير،

اوْدو قانيمدا.

ديله يَك خوْشبخت ليك،

« نوْوروز»  گوٍنونده،

جانيميز، قانيميز،

آذربايجا نا
